
Annwyl Darren 

 

Y Pwyllgor Amgylchedd a Chynaliadwyedd - Adroddiad Byr ar Ddiogelu'r 

Arfordir 

 

Yn rhan o waith a etifeddwyd gan y Cynulliad blaenorol, ar 21 Mawrth 2012 

cytunodd y Pwyllgor i gynnal ymchwiliad i bwyso a mesur cynnydd Llywodraeth 

Cymru ac awdurdodau atal llifogydd Cymru wrth weithredu'r Strategaeth 

Genedlaethol ar gyfer Rheoli Perygl Llifogydd ac Erydu Arfordirol, a'r Cynlluniau 

Rheoli Traethlin cysylltiedig.   

 

Mae'r gwaith hwn yn dilyn adroddiadau Swyddfa Archwilio Cymru a Phwyllgor 

Cyfrifon Cyhoeddus Cynulliad Cenedlaethol Cymru ar Risgiau o Erydu Arfordirol a 

Llifogydd Llanw yng Nghymru, a gyhoeddwyd ym mis Hydref 2009 a mis Mai 2010. 

Felly, rwy'n ysgrifennu atoch i'ch hysbysu y cafodd adroddiad ymchwiliad y Pwyllgor 

ei gyhoeddi heddiw, sef dydd Llun, 22 Hydref. Rydym wedi rhoi gwybod i Swyddfa 

Archwilio Cymru am waith y Pwyllgor yn y maes hwn hefyd.    

 

O ystyried bod llai na blwyddyn ers sefydlu'r Strategaeth Genedlaethol, mae'r 

Pwyllgor yn cynnig y dylid cadw golwg ar gynnydd a chynnal adolygiad arall pan 

fydd y Cynlluniau Rheoli Traethlin wedi eu sefydlu ymhellach. Mae 11 o 

argymhellion y Pwyllgor yn cynnwys: ceisio sicrhad y bydd Llywodraeth Cymru yn 

cyflwyno adroddiad ar ganlyniadau cynlluniau a gweithgareddau sy'n deillio o'r 

Strategaeth Genedlaethol erbyn yn gynnar yn 2014 (Argymhelliad 4); a bod 

adroddiad ar y wybodaeth ddiweddaraf ar weithredu'r Rhaglen Fuddsoddi Sengl ar 

gyfer diogelu'r arfordir yn cael ei ddarparu i ni erbyn hydref 2013 (Argymhelliad 8).    

 

Rwy'n gobeithio bod hyn yn ddefnyddiol i'ch Pwyllgor wrth baratoi ei flaenraglen 

waith. Rwy'n anfon copi o'r llythyr hwn at Archwilydd Cyffredinol Cymru er 

gwybodaeth iddo.    

